
L’ëa zà duî giorni intreghi, che pe-ô mâ

Navegavan tranquilli i bastimenti

Doppo a rivolta da l'Eroe carmâ;

De tæra i segni ëan sempre ciù evidenti;

S’ëan viste canne fresche gallezzâ,

E a raffeghe interrotte tiando i venti

E ô scandaggio cacciôu toccando ô fondo

Indicavan vixin ô nêuvo mondo.

Quæxi segùo, che comme zà ô predisse

Avieîvan i so voti compimento

Primma che ô quarto giorno ô comparisse,

L’Eroe tegnindo l'equipaggio attento,

A chi pe-ô primmo tæra ô descrovisse

O prometteiva un ricco vestimento,

Comm’usavan e nobili persoñe,

E dä parte do re trenta coroñe[1]








	↑ Coroña specie de monæa spagnolla.

